
꧋ꦮꦺꦴꦤ꧀ꦠꦼꦤ꧀ꦥꦮꦂꦠꦺꦴꦱ꧀꧈ꦧꦶꦭꦶꦃꦲꦶꦁꦝꦸꦱꦸꦤ꧀ꦧꦼꦗꦲꦶꦁꦧꦮꦃꦏꦧꦸꦥꦠꦺꦤ꧀ꦱ꧀ꦭꦺꦩꦤ꧀꧈ꦮꦺꦴꦤ꧀ꦠꦼꦤ꧀ꦠꦶꦪꦁꦲꦶꦁꦏꦁꦏꦱꦒꦼꦢ꧀ꦢꦤ꧀ꦤꦶꦥꦸꦤ꧀ꦩꦺꦃꦱꦫꦸꦥ꧀ꦥꦶꦏꦭꦶꦪꦤ꧀ꦏꦾꦲꦶꦨꦼꦢꦺꦴꦂꦲꦶꦁꦯꦿꦒꦺꦤ꧀ꦲꦸꦠꦮꦶꦏꦾꦲꦶꦦꦼꦤ꧀ꦛꦺꦠ꧀ꦲꦶꦁꦏꦭꦱ꧀ꦱꦤ꧀꧈ꦩꦼꦁꦒꦃꦤꦩꦤꦶꦥꦸꦤ꧀ꦏꦾꦲꦶꦲꦺꦁꦒꦭ꧀ꦥꦸꦤꦶꦏ꧇ꦩꦸꦃꦲꦩꦠ꧀ꦱꦸꦂꦪꦩꦕ꧈ꦏꦛꦃꦠꦶꦠꦶꦪꦁꦲꦶꦁꦏꦁꦱꦩꦶꦝꦠꦼꦁꦩꦿꦶꦏꦸꦥꦽꦭꦸꦲꦗꦼꦗꦩ꧀ꦥꦶ꧉ꦧꦺꦢꦤꦶꦥꦸꦤ꧀ꦏꦭꦶꦪꦤ꧀ꦏꦾꦲꦶꦨꦼꦢꦺꦴꦂꦲꦸꦠꦮꦶꦏꦾꦲꦶꦦꦼꦤ꧀ꦛꦺꦠ꧀꧈ꦏꦾꦲꦶꦲꦺꦁꦒꦭ꧀ꦥꦸꦤꦶꦏꦫꦒꦶꦏꦉꦩ꧀ꦝꦠꦼꦁꦲꦂꦠ꧈ꦲꦩꦶꦭꦩꦤꦮꦶꦮꦺꦴꦤ꧀ꦠꦼꦤ꧀ꦠꦶꦪꦁꦝꦠꦼꦁꦥꦽꦭꦸꦲꦗꦼꦗꦩ꧀ꦥꦶ꧈ꦱꦢꦺꦫꦺꦁꦢꦺꦫꦺꦁꦔꦶꦥꦸꦤ꧀ꦱꦩ꧀ꦥꦸꦤ꧀ꦢꦶꦥꦸꦤ꧀ꦠꦼꦝꦤ꧀ꦤꦶꦲꦂꦠ꧉ꦏꦧꦂꦫꦶꦥꦸꦤ꧀ꦱꦩꦁꦏꦺꦩꦸꦃꦲꦩꦠ꧀ꦱꦸꦂꦪꦩꦕꦱꦩ꧀ꦥꦸꦤ꧀ꦩꦶꦫꦸꦢꦱꦏꦶꦁꦝꦸꦱꦸꦤ꧀ꦤꦶꦥꦸꦤ꧀꧈ꦧꦺꦴꦏ꧀ꦩꦤꦮꦶꦏꦸꦮꦠꦺꦴꦱ꧀ꦧꦶꦭꦶꦃꦏꦕꦼꦥꦼꦁꦲꦶꦁꦥꦸꦭꦶꦱꦶ꧉

꧋ꦮꦺꦴꦤ꧀ꦠꦼꦤ꧀ꦥꦮꦂꦠꦺꦴꦱ꧀꧇ꦧꦺꦚ꧀ꦗꦶꦁꦠꦁꦒꦭ꧀ꦏꦥꦶꦁ꧇꧕꧇ꦤꦺꦴꦥꦺꦩ꧀ꦧꦼꦂꦲꦶꦁꦔꦗꦼꦁꦥꦸꦤꦶꦏ꧈ꦥꦢꦸꦏꦠꦸꦮꦤ꧀ Th. A. Meister꧈ꦫꦺꦱꦶꦝꦺꦤ꧀ꦲꦶꦁꦦꦏꦭꦺꦴꦔꦤ꧀꧈ꦧꦝꦺꦚꦸꦮꦸꦤ꧀ꦏꦺꦤ꧀ꦢꦼꦭ꧀ꦱꦏꦶꦁꦏꦊꦁꦒꦃꦲꦤ꧀ꦤꦶꦥꦸꦤ꧀꧉

꧋ꦏꦠꦼꦠꦼꦥ꧀ꦥꦏꦼꦤ꧀ꦢꦢꦺꦴꦱ꧀ꦄꦱꦶꦱ꧀ꦠꦺꦤ꧀ꦫꦺꦱꦶꦝꦺꦤ꧀ꦲꦶꦁꦨꦪꦭꦭꦶ꧇ꦥꦢꦸꦏꦠꦸꦮꦤ꧀ W.D.B.H. Mulder꧈ꦄꦱꦶꦱ꧀ꦠꦺꦤ꧀ꦫꦺꦱꦶꦝꦺꦤ꧀ꦲꦶꦁꦨꦚꦸꦮꦔꦶ꧉

꧋ꦏꦠꦼꦠꦼꦥ꧀ꦥꦏꦼꦤ꧀ꦢꦢꦺꦴꦱꦄꦱꦶꦱ꧀ꦠꦺꦤ꧀ꦫꦺꦱꦶꦝꦺꦤ꧀ꦲꦶꦁꦨꦚꦸꦮꦔꦶ꧇ꦥꦢꦸꦏꦠꦸꦮꦤ꧀ G.K.J.A. Oosthout꧈ꦄꦱꦶꦱ꧀ꦠꦺꦤ꧀ꦫꦺꦱꦶꦝꦺꦤ꧀ꦲꦶꦁꦔꦮꦶ꧉

꧋ꦏꦠꦼꦠꦼꦥ꧀ꦥꦏꦼꦤ꧀ꦢꦢꦺꦴꦱ꧀ꦄꦱꦶꦱ꧀ꦠꦺꦤ꧀ꦫꦺꦱꦶꦝꦺꦤ꧀ꦲꦶꦁꦨ꧀ꦭꦺꦴꦫ꧇ꦥꦢꦸꦏꦠꦸꦮꦤ꧀ W.F.D. Philips꧈ꦄꦱꦶꦱ꧀ꦠꦺꦤ꧀ꦫꦺꦱꦶꦝꦺꦤ꧀ꦲꦶꦁꦯꦿꦒꦺꦤ꧀꧉

꧋ꦏꦠꦼꦠꦼꦥ꧀ꦥꦏꦼꦤ꧀ꦢꦢꦺꦴꦱ꧀ꦄꦱꦶꦱ꧀ꦠꦺꦤ꧀ꦫꦺꦱꦶꦝꦺꦤ꧀ꦲꦶꦁꦯꦿꦒꦺꦤ꧀꧇ꦥꦢꦸꦏꦠꦸꦮꦤ꧀ J.H. Johan꧈ꦏꦺꦴꦤ꧀ꦠꦿꦺꦴꦭꦶꦂꦏ꧀ꦭꦱ꧀ 1 ꦒꦺꦴꦭꦺꦴꦔꦤ꧀ B.B.

꧋ꦲꦶꦁꦯꦸꦫꦏꦂꦠꦢꦺꦫꦺꦁꦢꦔꦸꦥꦸꦤꦶꦏꦢꦶꦥꦸꦤ꧀ꦮꦺꦴꦤ꧀ꦠꦼꦤ꧀ꦤꦏꦼꦤ꧀ꦏꦺꦴꦩꦶꦠꦺ꧈ꦲꦶꦁꦏꦁꦱꦼꦢꦾꦤꦶꦥꦸꦤ꧀ꦧꦝꦺꦲꦩ꧀ꦧꦤ꧀ꦠꦸꦝꦠꦼꦁꦥꦫꦱꦼꦠꦸꦝꦺꦤ꧀ꦲꦶꦁꦤꦒꦫꦶꦮꦭꦤ꧀ꦢꦶ꧈ꦩꦼꦁꦒꦃꦲꦶꦁꦏꦁꦏꦠꦼꦠꦼꦥ꧀ꦥꦏꦼꦤ꧀ꦢꦢꦺꦴꦱ꧀ꦥꦔꦿꦺꦃꦲꦶꦁꦏꦺꦴꦩꦶꦠꦺ꧈ꦲꦶꦁꦒꦶꦃꦥꦸꦤꦶꦏ꧇ Mr. ꦯꦶꦁꦒꦶꦃ꧈ꦥꦔꦂꦱ꧈ Dr. ꦯꦸꦫꦠ꧀ꦩꦤ꧀꧈ꦥꦤꦶꦠꦿ꧈ M. ꦄꦭꦶꦩꦤ꧀꧈ M. ꦩꦂꦠꦢꦶꦲꦂꦗ꧈ M. ꦯꦱ꧀ꦠꦿꦠꦂꦪꦤ꧈ R. ꦯꦫꦺꦴꦤ꧀ꦠꦏꦸꦱꦸꦩꦢꦶꦂꦗꦭꦤ꧀ꦮꦶꦂꦪꦥꦿꦱꦺꦴꦤ꧀ꦠ꧈ꦱꦩꦶꦮꦂꦒꦫꦸꦩꦼꦏ꧀ꦱ꧉

꧋ꦲꦶꦁꦔꦭꦺꦒꦾꦏꦂꦠꦲꦶꦁꦏꦁꦤꦤ꧀ꦢꦁꦔꦶꦥꦏꦼꦩ꧀ꦥꦭ꧀ꦭꦤ꧀ꦥꦏꦼꦩ꧀ꦥꦭ꧀ꦭꦤ꧀ P.S.I. P.N.I. ꦭꦤ꧀ꦩꦸꦃꦲꦩꦢꦶꦪꦃ꧉

꧋ꦏꦧꦂꦫꦶꦥꦸꦤ꧀ꦱꦩꦁꦏꦺꦲꦶꦁꦯꦸꦫꦏꦂꦠꦮꦺꦴꦤ꧀ꦠꦼꦤ꧀ꦥꦱꦶꦤꦲꦺꦴꦤ꧀ꦲꦁꦒꦩ꧀ꦧꦂꦕꦺꦴꦫꦺꦏ꧀꧈ꦩꦁꦒꦺꦤ꧀ꦮꦺꦴꦤ꧀ꦠꦼꦤ꧀ꦲꦶꦁꦱꦭꦃꦱꦠꦸꦁꦒꦶꦭ꧀ꦭꦶꦁꦏꦩꦂꦲꦶꦁꦏꦤ꧀ꦠꦺꦴꦂꦏꦥꦠꦶꦃꦲꦤ꧀꧈ꦢꦺꦤꦺꦲꦶꦁꦏꦁꦏꦥꦶꦗꦶꦢꦢꦺꦴꦱ꧀ꦏꦥꦭꦤꦶꦥꦸꦤ꧀꧇ꦩꦱ꧀ꦔꦧꦺꦲꦶꦮꦶꦒꦾꦯꦸꦮꦂꦤ꧈ꦲꦧ꧀ꦢꦶꦢꦊꦩ꧀ꦩꦤ꧀ꦠꦿꦶꦒꦩ꧀ꦧꦂꦲꦶꦁꦯꦸꦫꦏꦂꦠ꧉ꦩꦱ꧀ꦔꦧꦺꦲꦶꦮꦶꦒꦾꦯꦸꦮꦂꦤꦥꦸꦤꦶꦏꦏꦭꦫꦸꦩꦶꦪꦶꦤ꧀ꦱꦩ꧀ꦥꦸꦤ꧀ꦤꦠꦺꦲꦁꦱꦭ꧀ꦠꦸꦤ꧀ꦠꦸꦤ꧀ꦤꦤ꧀ꦲꦁꦒꦩ꧀ꦧꦂꦱꦏꦶꦁꦧꦺꦴꦁꦱꦌꦫꦺꦴꦥꦃ꧉ꦧꦪꦂꦫꦤ꧀ꦤꦶꦥꦸꦤ꧀ꦥꦱꦶꦤꦲꦺꦴꦤ꧀ꦲꦺꦁꦒꦭ꧀ꦥꦸꦤꦶꦏꦏꦧꦂꦫꦶꦥꦸꦤ꧀ꦩꦶꦫꦃꦱꦔꦼꦠ꧀꧉

꧋Todong ꦒꦼꦭꦂꦯꦸꦠꦤ꧀ꦒꦸꦤꦸꦁꦩꦸꦫꦶꦪꦃ꧈ꦒꦸꦫꦸꦮꦭꦤ꧀ꦢꦶꦎꦁꦏ 1 ꦠꦸꦩꦿꦥ꧀ꦥꦩꦸꦭꦔꦤ꧀ꦲꦤ꧀ꦝꦥ꧀꧈ꦱꦩꦁꦏꦺꦏꦧꦶꦪꦤ꧀ꦠꦺꦴꦑꦏꦼꦤ꧀ꦝꦠꦼꦁꦥꦩꦸꦭꦁꦔꦤ꧀ꦤꦺꦴꦂꦩꦭ꧀ꦱꦼꦏꦸꦭ꧀ꦲꦶꦁꦩꦶꦱ꧀ꦠꦼꦂꦏꦺꦴꦂꦤꦺꦭꦶꦱ꧀꧈ꦩꦶꦤꦺꦴꦁꦏꦢꦢꦺꦴꦱ꧀ꦮꦂꦒꦫꦢ꧀ꦥꦔꦗꦂꦫꦤ꧀꧉

꧋ꦩꦱ꧀ꦱꦸꦏꦶꦂꦤꦱꦂꦠꦫꦢꦺꦤ꧀ꦠꦶꦂꦡꦮꦶꦫꦠ꧈ꦏꦭꦶꦃꦏꦭꦶꦃꦲꦶꦥꦸꦤ꧀ꦱꦼꦠꦸꦝꦺꦤ꧀ꦥꦩꦸꦭꦁꦔꦤ꧀ꦥꦔꦢꦶꦭ꧀ꦭꦤ꧀ꦭꦸꦲꦸꦂ꧈ꦱꦩꦶꦲꦁꦱꦭ꧀ꦌꦏ꧀ꦱꦩꦼꦤ꧀ꦤꦶꦥꦸꦤ꧀ꦏꦤ꧀ꦝꦶꦝꦠ꧀ꦧꦒꦶꦪꦤ꧀ꦏꦭꦶꦃ꧉

꧋ꦏꦭꦠꦁꦒꦭ꧀ꦏꦥꦶꦁ 27 ꦗꦸꦭꦶꦲꦶꦁꦏꦁꦏꦥꦼꦁꦏꦼꦂꦥꦸꦤꦶꦏ꧈ꦲꦶꦁꦨꦤ꧀ꦝꦸꦁꦩꦼꦤ꧀ꦠꦱ꧀ꦢꦶꦥꦸꦤ꧀ꦢꦼꦒ꧀ꦒꦶꦥꦔꦶꦥꦸꦤ꧀ꦥꦏꦼꦩ꧀ꦥꦭ꧀ꦭꦤ꧀ꦤꦶꦁꦒꦸꦫꦸꦒꦸꦫꦸ Mulo꧉

꧋ꦏꦭꦠꦁꦒꦭ꧀ꦏꦥꦶꦁ 28 ꦗꦸꦭꦶꦲꦶꦁꦏꦁꦏꦥꦼꦁꦏꦼꦂꦥꦸꦤꦶꦏ꧈ꦱꦏꦶꦁꦨꦤ꧀ꦝꦸꦁꦏꦮꦂꦠꦺꦴꦱ꧀ꦱꦏꦼꦤ꧀꧈ꦧꦶꦭꦶꦃꦥꦩꦼꦢꦭ꧀ꦭꦶꦥꦸꦤ꧀ꦥꦚꦢꦺꦪꦤ꧀ꦱꦉꦩ꧀ꦱꦊꦧꦼꦠ꧀ꦠꦶꦥꦸꦤ꧀ꦮꦸꦭꦤ꧀ꦗꦸꦤꦶ 1927 ꦮꦺꦴꦤ꧀ꦠꦼꦤ꧀ f 1.527.000.- ꦤꦭꦶꦏꦗꦸꦤꦶ 1926 ꦤꦩꦸꦁꦲꦁꦱꦭ꧀ f 1.345.000.-

꧋Aneta ꦩꦂꦠꦺꦴꦱ꧀ꦱꦏꦼꦤ꧀꧈ꦧꦶꦭꦶꦃꦩꦶꦭꦶꦠꦺꦂꦕꦕꦃꦲꦶꦥꦸꦤ꧀ 25 ꦲꦶꦁꦏꦁꦏꦠꦲꦤ꧀ꦮꦺꦴꦤ꧀ꦠꦼꦤ꧀ꦲꦶꦁꦨꦤ꧀ꦝꦸꦁ꧈ꦗꦭꦂꦫꦤ꧀ꦏꦢꦏ꧀ꦮꦠꦸꦩꦸꦠ꧀ꦥꦏꦼꦩ꧀ꦥꦭ꧀ꦭꦤ꧀ꦏꦺꦴꦩ꧀ꦩꦸꦤꦶꦱ꧀꧈ꦱꦥꦸꦤꦶꦏꦏꦤ꧀ꦠꦸꦤ꧀ 18꧈ꦱꦤꦺꦱ꧀ꦱꦶꦥꦸꦤ꧀ꦱꦩꦶꦏꦭꦸꦮꦂꦫꦤ꧀꧈ꦲꦩꦂꦒꦶꦢꦏ꧀ꦮꦤꦶꦥꦸꦤ꧀ꦏꦶꦫꦁꦠꦼꦫꦁ꧉ꦩꦶꦭꦶꦠꦺꦂ 25 ꦮꦲꦸꦧꦺꦴꦠꦼꦤ꧀ꦮꦺꦴꦤ꧀ꦠꦼꦤ꧀ꦠꦶꦪꦁꦔꦶꦥꦸꦤ꧀ꦲꦤ꧀ꦧꦺꦴꦤ꧀꧈ꦱꦢꦪꦠꦶꦪꦁꦩꦼꦟꦝꦺꦴꦱꦂꦠꦠꦶꦠꦶꦪꦁꦱꦶꦠꦶꦠꦤꦃꦗꦮꦶ꧉ꦏꦶꦤ꧀ꦠꦼꦤ꧀ꦏꦶꦤ꧀ꦠꦼꦤ꧀ꦲꦶꦁꦏꦁ 18 ꦮꦲꦸꦧꦝꦺꦏꦧꦸꦕꦭ꧀ꦝꦠꦼꦁꦝꦶꦓꦸꦭ꧀꧉

